
Annotasiya. Klassik Azәrbaycan әdәbiyyatının korifeylәrindәn olan Әbdürrәhim bәy Haqverdiyev 
(1870-1933) hәm dә görkәmli siyasi-ictimai vә dövlәt xadimi olmuş, bu yöndә onun çoxşaxәli hә-
yat-fәaliyyәt yolunun tәqribәn dörd ili (1916-1919-cu illәr)  davamlı olaraq Gürcüstanla çarpazlaş-
mışdır. Hәmin dövr Çar Rusiyasının süquta yaxın son vә müstәqil Gürcüstan Respublikasının möv-
cudiyyәtinin ilk dönәmlәrinә tәsadüf etmişdir.   
Ә.Haqverdiyev Cәnubi Qafqazda mühüm siyasi transformasiyaların vә tәlatümlәrin baş verdiyi 
1917-1920-ci illәrdә aktiv siyasi-ictimai vә diplomatik fәaliyyәtlә mәşğul olsa da, onun hәyatının 
bu dövrü  Sovetlәr Birliyi zamanında ideoloji konyukturun tәlәblәrinә uyğun olaraq araşdırmalar-
dan kәnarda qalmışdır. Tәqdim olunan mәqalәdә arxiv mәnbәlәri, elәcә dә hәmin dövrün gürcüdilli 
vә rusdilli mәtbuat yazıları әsasında Әbdürrәhim bәyin Gürcüstanda siyasi-ictimai fәaliyyәtinә nә-
zәr salınır. Mәqalә Ә.Haqverdiyevin zәngin hәyat yolu vә irsinin tam şәkildә araşdırılması istiqa-
mәtindә mövcud boşluqların aradan qaldırılmasında mühüm önәm kәsb edir.   
Açar sözlәr: Әbdürrәhim bәy Haqverdiyev, Gürcüstan Demokratik Respublikası, Borçalı qәzası, 
Tiflis 

Abstract. Abdurrahim bey Hagverdiyev (1870-1933), one of the luminaries of classical Azerbaijani 
literature, was also a prominent political, public and state figure, and in this direction for about four 
years (1916-1919) he continuously lived in the Georgia (in the Borchali and Tbilisi). This period 
coincided with the end of Tsarist Russia and the beginning of the independent Republic of Georgia. 
Although A.Hagverdiyev was active in political, social and diplomatic activities in 1917-1920, 
when important political transformations and upheavals took place in the South Caucasus, this 
period of his life was left out of research in accordance with the requirements of the ideological 
situation during the Soviet Union. The presented article looks at the political and social activities of 
Abdurrahim bey in Georgia on the basis of archival sources, as well as Georgian and Russian-
language press articles of that period. The article is important in eliminating the existing gaps in the 
direction of a full study of the rich life and legacy of A.Hagverdiyev. 
Keywords:  Abdurrahim bey Hagverdiyev, Democratic Republic of Georgia, Borchali uyezd, 
Tbilisi 

Giriş / Introduction 

 
Әbdürrәhim bәy Haqverdiyev Azәrbaycan 

realist әdәbiyyatının görkәmli nümayәndәlәrin-
dәn olmaqla yanaşı, yazıçı, dramaturq, peda-
qoq, publisist, әdәbiyyatşünas, diplomat, siyasi-
ictimai vә dövlәt xadimi kimi çoxşaxәli vә zәn-

gin hәyatı, yaradıcılığı vә fәaliyyәti ilә fәrqlәn-
mişdir. Bu xüsusiyyәtdәn irәli gәlәrәk onun ya-
şadığı vә işlәdiyi şәhәrlәrin trayektoriyası da 
geniş coğrafi arealı әhatә etmişdir. 

  
Әsas hissә / Main Part 

 
Sankt-Peterburq, Şuşa, Hәştәrxan, Bakı vә 

Ağdamdan sonra tale Әbdürrәhim bәyin ömür 
yolunu 1916-cı ildә yenidәn vaxtilә (1890-
1891-ci illәrdә) orta tәhsil aldığı Tiflis şәhәrinә 
salmış, o, burada “Ümumrusiya şәhәrlәrinin 
xәstә vә yaralı döyüşçülәrә yardım ittifaqı”nın 
Qafqaz Komitәsindә işә başlamış, qeyd olunan 
komitәnin xәbәrlәr mәcmuәsinin (“Известия 
Кавказского комитета /Всероссийский Союз 
Городов помощи больным и раненым 
воинам”)  redaktoru olmuş, 1917-ci il fevral 
burjua-demokratik inqilabından sonra Tiflis İc-
raiyyә Komitәsinә vә onun mәrkәzi şurasına 
üzv seçilmişdir. Hәmin ilin mart ayında Ә.Haq-
verdiyev Xüsusi Cәnubi Qafqaz Komitәsinin 
(OZAKOM) rәhbәrliyi tәrәfindәn Tiflis quber-
niyasının Borçalı qәzasına komissar (müvәkkil) 
tәyin olunmuş vә qәza mәrkәzi Şulaver kәndin-
dә mәskunlaşaraq 1 il 3 ay bu vәzifәni icra et-
mişdir [1, s.401].  

Әbdürrәhim bәyin Borçalıda mәmurluğu za-
manında ermәni şovinist siyasәtçilәri Çar Rusi-
yasında, o cümlәdәn Cәnubi Qafqaz quberniya-
larında  yaranmış hakimiyyәt boşluğu vә siyasi 
xaosdan yararlanaraq ermәnilәrin kompakt ya-
şadığı әrazilәrin eyni inzibati-әrazi vahidlәrinin 
tәrkibindә cәmlәşdirilmәsi üçün gәlәcәyә he-
sablanmış addımlar atmağa başlayır, bu istiqa-
mәtdә Tiflisin rәsmi dairәlәrindә mövcud әla-
qәlәrindәn istifadә edәrәk Borçalı qәzasının cә-

                                                 
 1917-ci ilin fevral inqilabından (ikinci rus inqilabı) 
sonra paytaxt Petroqradda formalaşmış Müvәqqәti höku-
mәt Cәnubi Qafqazda mülki hakimiyyәti IV Dövlәt 
Dumasının Cәnubi Qafqazdan olan üzvlәri tәrәfindәn 
yeni yaradılmış OZAKOM-a («Особый Закавказский 
Комитет») vermişdi. 

nub kәsiminin – Lori (Loru) nahiyәsinin Alek-
sandropol (Gümrü) quberniyasına birlәşdirilmә-
si üçün imkanlarını sınayırlar. Ermәnilәrin bu 
mәkrli planı Lorunun qeyri-ermәni, xüsusilә dә 
türk әhalisi tәrәfindәn ciddi tәpkilәrlә qarşıla-
nır. Bununla bağlı kәnd icmalarının toplantıları 
keçirilir vә Tiflisdә yerlәşәn mәrkәzi dövlәt 
strukturlarına, dövri mәtbuat orqanlarının re-
daksiyalarına etiraz mәktubları vә kollektiv mü-
raciәtlәr ünvanlanır.  

Borçalı qәzasından Aleksandropol quberni-
yasına torpaq verilmәsinә sәrt müqavimәt gös-
tәrәnlәrin başında qәzanın komissarı Ә.Haqver-
diyev dururdu. Kәnd icmalarının haqqında bәhs 
etdiyimiz etiraz yönümlü toplantılarına da çox 
zaman o özü sәdrlik edirdi. Belә toplantılardan 
biri barәdә mәlumata Borçalı qәzasının Gürcü-
Müsәlman Xeyriyyә Cәmiyyәtinin sәdri K.Svi-
monişvilinin Tiflisdә rus dilindә nәşr olunan 
“Qruziya” gündәlik siyasi-әdәbi qәzetinin 7 no-
yabr 1918-ci il tarixli sayında işıq üzü görmüş 
“Borçalı qәzası vә onun tәlәblәri” sәrlövhәli 
mәqalәsindә rast gәlinir. Borçalı qәzasının hәm 
әrazisinә, hәm dә әhalisinin sayına görә nәinki 
Tiflis quberniyasının, ümumәn Cәnubi Qafqa-
zın әn iri qәzalarından olduğu, tatarların (Azәr-
baycan türklәrinin) qәza әhalisinin böyük әksә-
riyyәtini tәşkil etdiyi vurğulanan mәqalәdә gür-
cü müәllif ermәni millәtçilәrinin Loru bölgәsi 
üzәrindә iştahası vә qriqoryan ermәnilәrdәn 
başqa, digәr yerli әhali qruplarının buna qәti 
etirazları üzәrindә dayanaraq yazırdı:            

“Ötәn 1917-ci ilin sentyabr ayında qәza ko-
missarı Әbdürrәhman bәy (adı sәhv yazılmışdır 
– F.V.-H.) Haqverdiyevin sәdrliyi ilә Cәlaloğlu 
kәndindә 18 kәnd icra komitәsinin üzvlәrinin 

toplantısı keçirilmişdir. Bu toplantıda Lori böl-
gәsinin Aleksandropol quberniyasına birlәşdi-
rilmәsi mәsәlәsi müzakirә olunmuş vә yalnız 
cәlaloğlulu yerli şovinist, daşnakların lideri Ar-
taşes Avakov istisna olmaqla, hәr kәs tәrәfin-
dәn yekdilliklә Lori bölgәsinin Tiflis quberni-
yasının tәrkibindә saxlanması vә heç bir vәchlә 
Aleksandropol quberniyasına birlәşdirilmәmәsi 
xahişi ilә hökumәtә müraciәt ünvanlamaq barә-
dә qәrar qәbul edilmişdir” [15, № 54, s.4].  

Komissar Ә.Haqvediyevin sәdrliyi ilә 1917-
ci ilin 25 noyabr tarixindә keçirilmiş fәrqli 
mәzmunlu başqa bir toplantı barәdә Tiflisin di-
gәr rusdilli mәtbu orqanı olan  “Borba” qәzeti 
mәlumat yayırdı. Bu mәlumat Rusiya Sosial-
Demokrat Fәhlә Partiyasının (menşeviklәr) nü-
mayәndәsi L.O.Elbakyantsın vә Borçalı qәzası-
nın Uzunlar kәndinin bir qrup sakininin 1917-ci 
ilin 17 noyabr tarixindә Müәssislәr Mәclisinә 
keçirilәn seçkilәrdә onların kәndlәrindә baş 
vermiş qanun pozuntuları ilә әlaqәli şikayәt 
mәktubuna әlavә olaraq dәrc edilmişdi. Şikayәt 
mәktubunda Uzunlar sakinlәri seçki zamanı 
“Daşnaksütun” partiyasının tәmsilçisi A.Kalan-
taryanın Lori nahiyәsinin digәr ermәni kәndlә-
rini nümunә göstәrәrәk bir nәfәrin öz yaxın qo-
hum-әqrәbasının yerinә dә sәs verә bilәcәyinin 
mümkünlüyünü iddia etdiyini, nәticә etibarilә 
Elbakyantsın etirazına baxmayaraq, sәsvermәdә 
iştirak edәn bәzi şәxslәr  tәrәfindәn seçki qutu-
suna bir neçә bülletenin atıldığını bildirir, seç-
kilәrin nәticәlәrini lәğv edib qısa müddәtdә ye-
ni seçkilәrin keçirilmәsini tәlәb edirdilәr. Bu-
nunla әlaqәdar Müәssislәr Mәclisinә seçkilәr 
üzrә Borçalı qәza komissiyası sәdr Ә.Haqverdi-
yevin vә komissiya üzvlәri – nahiyә müstәntiqi 
Kaçaryantsın, Çatulovun, Tuçkovun vә Elbak-
yantsın iştirakı ilә qәza mәrkәzi Şulaverdә öz 
iclasını keçirir. İclasda Elbakyantsın vә Uzunlar 
kәndinin sakinlәrinin müraciәtlәri nәzәrә alına-
raq yeni seçkilәr tәyin edilir [14, № 178].  

Qeyd edәk ki, Әbdürrәhim bәy Borçalı qәza-
sında komissar vәzifәsindә çalışarkәn Borçalı 
әsilli tanınmış maarifçi ziyalıları öz yanında iş-
lә tәmin etmişdi; әslәn qәzanın Faxralı kәndin-
dәn olan tәhsil xadimi Mirzә Rza Әlizadә onun 
müavini, qәzanın Kirәc Muğanlı kәndinin saki-
ni,  mollanәsrәddinçi yazar-şair Hәsәn Mәcruh 

(Mirzә Hәsәn Mәmmәdov) isә katibi (kargüza-
rı)  olmuşdur [12, s.168]. 

1918-ci ilin 26 may tarixindә Gürcüstan Mil-
li Şurası (GMŞ) tәrәfindәn Gürcüstanın müstә-
qilliyi elan olunduqdan sonra Әbdürrәhim bәy 
Haqvediyev siyasi-ictimai fәaliyyәtini yenidәn 
Tiflisdә davam etdirir. O, burada hәmin ilin ya-
yında  radikal solçu Әliheydәr Qarayevin sәdr-
liyi ilә tәsis edilmiş Gürcüstan Müsәlmanları 
Milli Şurasının (GMMŞ) rәhbәr heyәtindә tәm-
sil olunur, eyni zamanda Türk Dram Cәmiyyә-
tini yaradaraq ona sәdrlik edir vә GMMŞ-nin 
tәsis etdiyi müsәlman ali pillә ibtidai mәktәbin-
dә inspektor vәzifәsindә pedaqoji fәaliyyәtlә 
mәşğul olur.  

Yeni yaradılmış Gürcüstan (Demokratik) 
Respublikasında parlament funksiyasını hәyata 
keçirәn GMŞ-dә qәbul edilmiş 13 sentyabr 
1918-ci il tarixli qanunla milli azlıqların nüma-
yәndәlәrinә bu ilk qanunverici orqanda tәmsil-
çilik kvotaları ayrılırdı; bu çәrçivәdә Azәrbay-
can türklәrinә 4 yer ayrılmışdı. Qanuna görә, 
sözügedәn kvotalar milli azlıqların Gürcüstan 
әrazisindә fәaliyyәt göstәrәn milli şuralarının 
nümayәndәlәri hesabına doldurulmalı idi [11, 
№ 63, s.3-4]. Buna uyğun olaraq, 29 sentyabr 
1918-ci ildә Tiflisdә toplanan GMMŞ Әlihey-
dәr Qarayev, Әbdürrәhim Haqverdiyev, Әbdü-
lәziz Şәrifov (tanınmış әdәbiyyatşünas-alim 
Әziz Şәrif) vә Mirzә Hüseyn Hәsәnzadәyә par-
lamentdә tәmsilçilik mandatını verir [3, s.221]. 
Mandat qazanmış şәxslәrin heç biri әslәn Gür-
cüstan türklәrindәn olmasalar da, hansısa  şәkil-
dә Tiflis vә ya Borçalı ictimai-siyasi vә әdәbi-
ziyalı mühiti ilә bağlılıqları var idi. “Qruziya” 
qәzeti 10 oktyabr 1918-ci il tarixli sayında  
“Gürcüstan parlamentindә müsәlmanlar” başlı-
ğı altında onların qısa tәrcümeyi-halını dәrc et-
mişdi: 

- Haqverdiyev Әbdürrәhim bәy – Şuşa qә-
zasının yerli kiçik zadәganlarındandır. Nata-
mam orta tәhsil almışdır. Rusiya I Dövlәt Du-
masına deputat seçilmiş vә Duma buraxılandan 
sonra Vıborq bәyannamәsini imzalamamışdır. 

                                                 

 31

 “Vıborq bәyannamәsi” – Rusiya İmperiyasının I Dövlәt 
Duması çar II Nikolay tәrәfindәn buraxıldıqdan 2 gün 
sonra – 9 (22) iyul 1906-cı ildә deputatların xeyli hissә-
sinin әhalini vәtәndaş itaәtsizliyinә çağıran “Xalqa xalq 

“Nadejda” (“Ümid”) sığorta cәmiyyәtindә, son-
ra isә  H.Z.Tağıyevin gәmiçilik şirkәtindә işlә-
miş vә oradan mәşhur mühәndis Behbudovun 
işi ilә әlaqәdar çıxarılmışdır. Daha sonra, әsa-
sәn, “Molla Nәsrәddin” yumoristik jurnalı ilә 
әmәkdaşlıq edәrәk jurnalistika ilә mәşğul ol-
muşdur. İnqilabın (1917-ci ilin oktyabr çevrili-
şinin – F.V.-H.)  ilk günlәrindә şәhәrlәr ittifa-
qında xidmәt edә-edә müsәlmanların ictimai iş-
lәrindә iştirak etmişdir. Sonra Zaqatalaya qәza 
komissarı tәyin olunmuşdur, ancaq yerli müsәl-
man әhali onu qәbul etmәmişdir. Sonradan Bor-
çalı qәzasına eyni vәzifәyә tәyin edilmişdir. 
“Müsavat” partiyasından Zaqafqaziya Seyminә 
namizәd olmuşdur. Borçalı qәzasının komissarı 
vәzifәsindәn azad olunduqdan sonra “Hümmәt” 
sosial-demokrat partiyasının sıralarına daxil ol-
muşdur; 

- Şәrifov Ә. – Moskva Kommersiya İnstitu-
tunun 2-ci kurs tәlәbәsi. Tiflisdә 1 saylı gimna-
ziyanın şagirdi olmuş, oradan kommersiya 
mәktәbinә keçmişdir. İnqilabın әvvәlindә sosia-
list kimi çıxış etmәyә başlamışdır. “Gәlәcәk” 
adlı partiya mәtbu orqanının redaktorlarından 
biridir; 

- Hәsәnzadә M.H. – Qori Müәllimlәr İnsti-
tutunda-Seminariyasında tәhsil almışdır. Tiflis 
ibtidai mәktәblәrindә müәllim işlәmişdir. Eyni 
zamanda Zaqafqaziya Şiә Ruhani İdarәsinin ka-
tibinin kömәkçisi vәzifәsini tutmuşdur.  İnqila-
ba qәdәr cәnab A.İ.Xatisov (1910-1917-ci illәr-
dә Tiflis şәhәrinin ermәni әsilli başçısı – F.V.-
H.) tәrәfindәn dәfәlәrlә müsәlmanların nüma-
yәndәsi olaraq dәvәt olunmuşdur. Bütün qeyd 
olunan vәzifәlәrlә bәrabәr, yeni dumada (Tiflis 
şәhәr duması nәzәrdә tutulur – F.V.-H.) tәrcü-
mәçi vәzifәsindә çalışmışdır; 

- Qarayev Ә. – Vәtәndaş yetkinliyi yaşına 
yeni çatmışdır. Birinci kurs tәlәbәsidir. Dürüst 
vә ideoloji “hümmәtçi”lәrdәn hesab olunur. 

 
tәmsilçilәrindәn” başlıqlı müraciәtinin elmi әdәbiyyatda 
qәbul olunmuş adı (F.V.-H.).  
 1911-ci ildә Hacı Zeynalabdin Tağıyevin onun şirkәt-
lәrindә mühüm vәzifәlәr tutmuş әn etibarlı işçilәrindәn  
olan şuşalı gәnc mühәndis Lütfәli bәy Behbudovla qıs-
qanclıq zәminindә münasibәti pozulur. Hәtta aralarında 
mәhkәmә çәkişmәsi dә baş verir. “Tağıyev-Behbudov 
işi” uzun müddәt dövri mәtbuatın gündәmini zәbt edir. 
H.Z.Tağıyev L.Behbudovun acığına öz şirkәtlәrindә 
çalışan bütün qarabağlıları işdәn azad edir (F.V.-H.). 

Gәnc olduğu üçün elә bir xüsusi ictimai xidmәti 
olmayıbdır [15, № 31].   

Qeyd edәk ki, Ә.Haqverdiyevin “Qruziya”da 
dәrc olunmuş tәrcümeyi-halında müәyyәn qey-
ri-dәqiqliklәr var. Xüsusәn onun partiya mәnsu-
biyyәti ilә bağlı verilәn bilgilәrin hәqiqәti әks 
etdirmәdiyini elә hәmin qәzetin sәhifәlәrindә  
Әbdürrәhim bәyin onu tez-tez siyasi mövqeyini 
dәyişmәkdә ittiham edәn yazıçı hәmkarı Eynәli 
bәy Sultanova verdiyi cavabda görmәk olur. 
Rusdilli mәtbuatda çox zaman “Musulmanin” 
(“Müsәlman”) imzası ilә çıxış edәn E.Sultanov 
bu imza altında “Qruziya” qәzetindә çap etdir-
diyi “Hümmәt” partiyasının yeni üzvü” başlıqlı 
mәqalәsindә yazırdı: “Bizә verilәn mәlumatlara 
görә, Tiflis müsәlman sosial-demokratlarının 
“Hümmәt” partiyası müsәlman yazıçı-drama-
turqu Әbdürrәhim bәy Haqverdiyevin simasın-
da yeni üzv әldә edibdir. Cәnab Haqverdiyev 
Qafqazın digәr xalqlarının birinci dәrәcәli yazı-
çıları ilә eyni sıraya qoyula bilmәz, ancaq Azәr-
baycan müsәlmanları arasında o, az-çox gör-
kәmlidir, çünki ondan istedadda geri qalmayan 
Azәrbaycan dramaturqu N.Vәzirov çoxdandır 
yazmağı dayandırıb, müsәlman dramının digәr 
müәlliflәr kütlәsi isә hәddәn artıq görünmәyәn 
ölçüdәdirlәr. Buna görә dә cәnab Haqverdiye-
vin (bәlkә o, bizim onu “yoldaş” adlandırmağı-
mızı arzu edir) bu vә ya digәr partiyaya mәnsu-
biyyәtinin müsәlmanların ziyalı dairәlәrinә 
aidiyyatı var, elә bunun әsasında biz yerli mü-
sәlmanların hәyatında baş vermiş belә bir hadi-
sәyә diqqәt ayırırıq...” [15, № 30, s.2].    

“Musulmanin”ә cavabında Ә.Haqverdiyev 
ümumiyyәtlә heç bir siyasi partiyanın üzvü ol-
madığını vurğulayırdı: “...”Hümmәt” partiyası-
nın da üzvü deyilәm. Doğrudur, “Hümmәt” 
partiyasının nәşrlәrindә iştirak edirәm, ancaq 
mәnim iştirakım yalnız partiyanın proqramı ilә 
ümumi heç bir şeyi olmayan әdәbi mәzmunlu 
mәqalәlәrlә mәhdudlaşır. Mәn heç zaman heç 
bir partiyanın üzvü olmamışam vә parlamentә 
daxil olanda da özümü partiyasız elan etmişәm. 
Yekun olaraq bildirirәm: Mәn hәmişә solçu so-
sialist partiyalara rәğbәt bәslәmişәm vә indi dә 
bәslәyirәm, çünki öz xalqımın xoşbәxtliyini on-
ların proqramının icrasında görürәm” [15, 
№39]. 

Ә.Haqverdiyevin cavabı E.Sultanovu qane 
etmir vә o, “Qruziya” qәzetindә bununla bağlı 
daha bir yazı ilә çıxış edәrәk bu dәfә artıq Әb-
dürrәhim bәyin parlamentin üzvü kimi legitim-
liyini dә şübhә altına alır: “Cәnab Haqverdiyev 
Gürcüstan vәtәndaşıdırmı vә nә vaxtdan, Gür-
cüstan müsәlmanlarının sәlahiyyәtli orqanı tә-
rәfindәnmi parlamentә seçilib, bu barәdә o, eh-
tiyatla susur” [15, № 39]. Әlavә edәk ki, 1918-
1919-cu illәr gürcü mәtbuatında da Ә.Haqver-
diyevin “Hümmәt”in üzvü olduğu barәdә yanlış 
qeydlәrlә qarşılaşmaq mümkündür.  

 33

Gürcüstan (Demokratik) Respublikasının 
parlamentindә milli azlıqların nümayәndәlәri-
nin dövlәt dilini bilmәk mәcburiyyәti vә öhdәli-
yi olmasa da, Ә.Qarayev deputat seçilmәsindәn 
tәqribәn  bir ay sonra gürcü dilini bilmәmәsini 
әsas gәtirәrәk parlament rәhbәrliyinә istefa әri-
zәsi ilә müraciәt edir. Ә.Qarayevin әrizәsi Parla-
mentin 5 noyabr 1918-ci il tarixli iclasında din-
lәnilir vә qәbul olunur [11, № 85, s.2]. Bundan 
sonra siyasi fәaliyyәtini artıq Bakıda davam etdi-
rәn Ә.Qarayevi Gürcüstan Müsәlmanları Milli 
Şurasının sәdri vәzifәsindә Әbdürrәhim bәy 
Haqverdiyev әvәz edir.  

Belәliklә, Azәrbaycan türklәri Gürcüstan 
parlamentindә 3 nәfәrlә (Ә.Haqverdiyev, Ә.Şә-
rifov, M.H.Hәsәnzadә) tәmsil olunurlar. Ste-
noqrafik hesabatlardan bәlli olur ki, Ә.Haqver-
diyev  parlament iclaslarında aktiv iştirak edә-
rәk mühüm ümumölkә әhәmiyyәtli mәsәlәlәrdә 
siyasi mövqe ortaya qoymaqdan çәkinmir vә 
tәmsilçisi olduğu toplumun, әsasәn, tәhsil sahә-
sindә üzlәşdiyi problemlәri mütәmadәn qaldı-
rırdı.   

Parlamentin 22 noyabr 1918-ci il tarixli icla-
sında tәhsil müәssisәlәrindә din fәnninin icbari 
qaydada tәdrisinin lәğvi mәsәlәsi müzakirә olu-
nur. Bu iclasda Ә.Haqverdiyev söz alaraq Azәr-
baycan mәktәblәrindә şәriәtin tәdrisinin saxla-
nılmasının labüdlüyünü dilә gәtirir:  “...Şәriәtin 
tәdrisinin lәğv edilmәsi vәtәndaşların inancına 
qarşı mübarizә aktı deyil, ancaq buna rәğmәn  
әhalinin müsәlman kәsiminin azşüurlu kütlәsi 
arasında tәbliğat aparmaq üçün müxtәlif tәxri-
batçılara material vermәk lazım deyil. Belә az-
şüurluluğun mövcud olduğu halda şәriәtin tәd-
risinin dayandırılması bütün müsәlman mәktәb-
lәrinin bağlanmasına bәrabәrdir. Şәriәt din dәr-

si deyil, Mәhәmmәd dini әsasında yaranmış әx-
laq tәlimidir vә onu yalnız müsәlmanlar öyrәn-
mir” [15, № 69, s.3]. 

Parlamentin bir hәftә sonrakı 29 noyabr ta-
rixli iclasında Ә.Haqverdiyev yenә  çıxış edә-
rәk xalq tәmsilçilәrinin diqqәtini Borçalı qәza-
sında vә ümumәn  müsәlmanlar yaşayan bölgә-
lәrdә tәhsilsizliklә, savadsızlıqla bağlı mövcud 
vәziyyәtә yönәldir. O, Tiflisdә belә tәk bircә 
müsәlman  mәktәbinin fәaliyyәt göstәrdiyini, 
onun da maddi çatışmazlıq ucbatından bağlan-
maq üzrә olduğunu bildirәrәk, parlamentdәn 
yaranmış durumla bağlı müvafiq addımlar atıl-
masını xahiş edir [11, № 106, s.3]. “Saxalxo 
sakme” qәzeti “hümmәtçi” Ә.Haqverdiyevin 
sözügedәn çıxışda hökumәti müsәlman bölgәlә-
rinә diqqәt yetirmәmәkdә günahlandırdığını ya-
zırdı [9, № 398, s.2]. 1918-1921-ci illәrdә müs-
tәqil vә demokratik Gürcüstan Respublikasında 
azәrbaycanlıların tәhsili mәsәlәlәrini tәdqiq et-
miş pedaqoq-alim G.Qocayeva-Mәmmәdova 
Ә.Haqverdiyevin qaldırdığı problemin aktuallı-
ğına diqqәt yetirәrәk yazırdı: “Gerçәkdәn dә, 
siyasi gәrginlik üzündәn 1918/19 tәdris ilindә 
Tiflis vә Borçalı qәzalarında 11 mәktәbdә mәş-
ğәlәlәr aparılmırdı, mәktәbyaşlı uşaqların 62.1 
faizi tәhsildәn kәnarda qalmışdı” [2, s.165].  

Qeyd edәk ki, GMMŞ yerli türk-müsәlman 
әhalinin tәlim-tәdris vә mәdәni-maarif mәsәlә-
lәri ilә mәşğul olmaq, hәtta mәktәblәr açmaq 
sәlahiyyәtinә sahib idi. Şura Tiflis müsәlman 
ikisinifli mәktәbinin bazasında yüksәk pillә ib-
tidai mәktәbin yaradılması barәdә qәrar qәbul 
etmiş vә bu mәktәbin inspektoru vәzifәsinә 
Ә.Haqvediyevin namizәdliyini tәklif etmişdi. 
Tiflis müsәlman yüksәk pillә ibtidai mәktәbinin 
dövlәt xәzinәsindәn maliyyәlәşdirilmәsi ilә 
bağlı müvafiq strukturlara müraciәtlәrinә müs-
bәt cavab ala bilmәyәn GMMŞ bu layihәsini  
yarımçıq saxlamağa mәcbur olmuşdu [2, s.168, 
175-176].   

Gürcüstan  parlamentinin Maarif komissiya-
sının 18 dekabr 1918-ci il tarixli iclasında iki 
azәrbaycanlı deputatın – Ә.Haqverdiyevin vә 
H.Hәsәnzadәnin iştirakı ilә respublikadakı 
Azәrbaycan-türk mәktәblәrinin durumu müza-
kirә olunur. Hәmin iclasda da Ә.Haqverdiyev 
mәruzә ilә çıxış edәrәk Gürcüstan әrazisindә 
ümumilikdә 15 müsәlman mәktәbinin olduğunu 

www.phil-art.journal.az



Azәrbaycan Milli Elmlәr Akademiyası 

vә onlardan yalnız 10-nun fәaliyyәt göstәrdiyini 
bildirir. Yekun qәrar bu olur ki, iclasda iştirak 
edәn Maarif Nazirliyinin tәmsilçisi Q.Cumberid-
zeyә müsәlman müәllimlәr üçün kursların açıl-
ması ilә bağlı tez bir zamanda plan hazırlayıb 
Maarif komissiyasına tәqdim edilmәsi barәdә 
tapşırıq verilsin [2, s.170]. 

1918-ci ilin sonlarında tam bir il öncә o za-
man Borçalı qәzasının komissarı vәzifәsini tu-
tan Ә.Haqverdiyevin dә fәal iştirakı ilә qarşısı 
alınmış problem − ermәnilәrin Gürcüstanın gü-
neyindәki Borçalı vә Axalkәlәk qәzalarına yön-
lәnmiş әrazi iddiaları yenidәn baş qaldırır. Bu 
dәfә ermәnilәr artıq hәrbi yola әl ataraq 1918-ci 
ilin dekabr ayında Gürcüstanın әrazi bütövlüyü-
nә silahlı tәcavüz edirlәr. Ermәnistan (Ararat) 
Respublikasının ordu birliklәrinin Borçalı qәza-
sına soxularaq aktiv hәrbi әmәliyyatlara başla-
ması Gürcüstan parlamentindә bu mövzuda ge-
niş müzakirәlәrin aparılmasına yol açır. Parla-
mentin ermәni işğalına hәsr olunmuş 17 dekabr 
1918-ci il tarixli iclasında Әbdürrәhim bәy 
Haqverdiyev Gürcüstan müsәlmanları adından 
nitq söylәyәrәk bu ölkәdәki soydaşlarının digәr 
tarixi dövrlәrdә olduğu kimi, indi dә әsl vәtәn-
daşlıq mövqeyi sәrgilәdiklәrini vә  düşmәn 
әleyhinә vuruşduqlarını bәyan edir:   

“...Biz parlamentә daxil olanda vә öz bәya-
natımızda bildirdik ki, Gürcüstan müsәlmanları 
öz vәtәnlәrini, düşmәnin kim olmasından asılı 
olmayaraq, hәr kәsdәn bütün mümkün vasitә-
lәrlә qoruyacaqlar vә indi dә, sözdәn әmәlә 
keçmәk lazım olan bir vaxtda da bu bәyanatı 
tәntәnәli şәkildә tәkrar edirik (alqışlar)... Vә in-
di müsәlman dәstәsi artıq yaranıbdır vә onlar 
Gürcüstanın düşmәnlәri әleyhinә vuruşurlar (al-
qışlar). Bu düşmәnlәr yalnız Gürcüstanın deyil, 
bütün Cәnubi Qafqazın müstәqilliyinә qarşı 
müharibә elan ediblәr vә müstәqilliyә dәyәr ve-
rәn hәr kәs onu bütün vasitәlәrlә qorumalıdır. 
Müsәlmanlar bunu anlayır vә Gürcüstan vә Cә-
nubi Qafqazın müstәqilliyini ayaqlar altına at-
mağa köklәnәnlәrә qarşı mәmnuniyyәtlә müba-
rizә aparırlar (yerdәn sәslәr: “Doğrudur”)....” 
[17, № 276, s.2], [11, № 119, s.2-3], [9, № 412, 
s.2], [15, № 89]. 

Әbdürrәhim bәyin alovlu nitqi gürcü ictima-
iyyәtindә geniş әks-sәda doğurur. Bu barәdә 
mәtbuat dәyәrlәndirmә apararaq yazırdı: “Er-

mәnilәrin Gürcüstana qarşı çıxışı onların Qaf-
qaz xalqlarının müstәqilliyini “dәfn” etmәk ar-
zusu ilә diktә olunubdur, bu mәhz belәcә dә an-
laşılıbdır, yekdilliklә belә qiymәtlәndirilibdir. 
Bu baxımdan müsәlman tәmsilçisi Haqverdiye-
vin bizim parlamentdә söylәdiyi nitq diqqәtәla-
yiqdir...” [15, № 90]. 

Ә.Haqverdiyevin fәallığı ilә seçilәn digәr 
azәrbaycanlı deputat hәmkarı Әziz Şәriflә ya-
xın dostluq münasibәti olmuşdur. Onlar arasın-
da bu münasibәt Ә.Şәrifin “Molla Nәsrәddin” 
jurnalının redaksiyasında işlәdiyi dövrdә yaran-
sa da, parlamentdә birgә fәaliyyәt göstәrdiklәri 
zaman daha da dәrinlәşmişdir. Bu barәdә Ә.Şә-
rif xatirәlәrindә yazırdı: “...Tiflisdә müsәlman 
milli şurası hәmin il (1918-ci il – F.V.-H.) 29 
sentyabrda öz tәrәfindәn Gürcüstan parlamenti-
nә dörd nәfәr nümayәndә seçmişdi: Әbdürrә-
him bәy Haqverdiyev, Әliheydәr Qarayev, mü-
әllim Mirzә Hüseyn Hәsәnzadә vә mәn. Bu 
vaxtdan etibarәn ta Haqverdiyev Bakıya gedәn 
günә qәdәr biz hәr gün, ya günaşırı görüşür, da-
nışır, dәrdlәşirdik. Nәticәdә biz daha da yaxın-
laşdıq... Mәnim arxivimdә Tiflisdә K.Y.Zuba-
lov adına xalq evi nәzdindә türk dram cәmiyyә-
tinin 1919-cu il üçün üzvlük bileti vardır. Mә-
nim adıma yazılmış bu bileti türk dram cәmiy-
yәti idarә heyәtinin sәdri Ә.Haqverdiyev imza-
lamışdır. Bundan bәlli olur ki, Tiflisdә mәsul 
siyasi vәzifә daşıyan yazıçımız yenә dә mәftun 
olduğu teatr işindәn әsla ayrılmır vә bu sahәdә 
fәaliyyәt göstәrirmiş” [3, s.221-222].  Qeyd 
edәk ki, Ә.Şәrif 1938-ci ildә “Ә.Haqverdiyevin 
dramaturgiyası” mövzusunda namizәdlik dis-
sertasiyası müdafiә etmişdir.  

22 noyabr 1918-ci il tarixindә Gürcüstan 
parlamenti “Müәssislәr Mәclisinә seçkilәr barә-
dә Әsasnamә”ni tәsdiq edir [18, s.84-109]. 
Әsasnamәyә görә, ölkәnin yeni qanunverici or-
qanı olacaq Müәssislәr Mәclisi ümumi, bәrabәr 
vә birbaşa seçki hüququ әsasında gizli vә azad 
sәsvermә yolu ilә keçirilmiş ümumxalq seçkilә-
ri nәticәsindә formalaşmalı idi. Parlament tәrә-
findәn, hәmçinin seçkilәrin tәşkili üçün Parla-
ment Mәrkәzi Seçki Komissiyası (PMSK) yara-
dılır. PMSK-da hәr bir seçki subyekti üçün әn 
azı bir üzvlük mandatı nәzәrdә tutulur, eyni za-
manda parlament fraksiyalarına tәmsilçi sayına 
müvafiq olaraq müxtәlif sayda yerlәr ayrılır. 

Parlamentin müsәlmanlar (“tatarlar”) blokunu 
PMSK-da Әbdürrәhim bәy Haqverdiyev tәmsil 
edir [7]. Bu qurumda tәrcümә işlәri Ә.Haqver-
diyev vә daşnakların tәmsilçisi D.Davitxanya-
nın rәhbәrliyi altında yaradılmış komissiya tәrә-
findәn hәyata keçirilirdi [10, № 22, s.2]. Qeyd 
edәk ki, PMSK üzvlәrinin, eyni zamanda Mü-
әssislәr Mәclisinә seçkilәrdә namizәd qismindә 
iştirakına heç bir mәhdudiyyәt qoyulmamışdı.  

Parlamentin 10 yanvar 1919-cu il tarixli icla-
sında qәbul olunmuş “Müәssislәr mәclisinә seç-
kilәrin tәyin olunması barәdә” Qanuna görә, 
Müәssislәr Mәclisinә seçkilәrin ilk günü 14 
fevral 1919-cu il tarixinә tәyin olunur [18, 
s.204].  

Gürcüstanın türk-müsәlman siyasi-ictimai 
fәallarının bir qismi sosial-demokratların siya-
hılarında,  digәr qismi qeydiyyatdan keçirilmiş 
iki ayrı seçki subyektinin – Ә.Haqverdiyevin 
sәdrlik etdiyi Gürcüstan Müsәlmanları Milli 
Şurasının vә Borçalı Qәzası Müsәlmanları Qru-
punun (BQMQ) sıralarında seçkilәrә qatılırlar.  

Gürcüstan Milli Tarix Arxivindә saxlanılan 
sәnәdlәrdәn aydın olur ki, GMMŞ tәrәfindәn bu 
tәşkilatın sәdr müavini Halay bәy Bayramovun 
imzası ilә PMSK-ya göndәrilmiş altı nәfәrlik il-
kin namizәdlәr siyahısında aşağıdakı adlar әks 
olunmuşdur [6].  

1. Halay bәy Aslan ağa oğlu Bayramov (tәli-
matçı-aqronom); 

2. Әbdürrәhim bәy Haqverdiyev (GMMŞ-
nin sәdri, Gürcüstan Parlamentinin üzvü); 

3. Ömәr Faiq Nemanzadә (jurnalist); 
4. Әlimirzә bәy Nәrimanov (müәllim, Nәri-

man Nәrimanovun әmisi nәvәsi); 
5. İbrahim bәy Mursaqulov; 
6. Mirzә Rza Әlizadә (müәllim). 
Bu siyahının ardınca PMSK-ya GMMŞ-nin 

sәdri Ә.Haqverdiyevin imzasıyla әlavә nami-
zәdlәrdәn ibarәt beş nәfәrlik başqa bir siyahı 
göndәrilir. Bu әlavә siyahıda ardıcıllıqla Ab-
basqulu Xanәhmәdov (tacir), Fәtәli bәy Rәşid 
bәy oğlu Axundov (tәlәbә, Mirzә Fәtәli Axun-
dovun nәvәsi), Qasım Abbas oğlu Bayramov 
(GMMŞ-nin katibi, tramvay konduktoru), Mә-
şәdi Әli Bayram oğlu Quliyev (tacir) vә İsmayıl 
Xәlilovun (kiçik usta) adları qәrarlaşırdı [6].  

Belәliklә, GMMŞ ilkin olaraq seçkilәrdә 11 
nәfәrlik siyahı ilә iştirak etmәyi planlaşdırsa da, 

sonradan müәyyәn sәbәblәrdәn dolayı bu siyahı 
qısaldılaraq 5 nәfәrlә mәhdudlaşdırılır. Yekun 
siyahıda Ә.Haqverdiyevin adına rast gәlinmir. 
Eyni proseslәr BQMQ-dә dә baş verir.  

Hәr iki müsәlman siyasi subyekti seçkilәrdә 
fiaskoya uğrayır; GMMŞ cәmi 105, BQMQ isә 
224 sәs toplaya bilir. Zәnnimizcә, belә zәif nә-
ticә, başlıca olaraq, seçkiqabağı xaotik proses-
lәrdәn, xüsusәn dә seçki siyahılarının tәrtib 
olunması zamanı yaranmış çaşqınlıq vә anlaşıl-
mazlıq, Ә.Haqverdiyev, Ö.Nemanzadә, İsrafil 
bәy Yadigarov kimi türk-müsәlman әhali ara-
sında böyük nüfuza malik şәxslәrin yekun siya-
hılardan kәnarda qalması, elәcә dә namizәdlәr 
arasında tәxmin edә bilәcәyimiz ixtilaflardan 
qaynaqlana bilәrdi (Gürcüstan Müәssislәr Mәc-
lisinә seçkilәrlә bağlı daha әtraflı bax: [5], [4]).   

Belәliklә, 1919-cu ilin 14-17 fevral tarixlә-
rindә keçirilmiş demokratik seçkilәr nәticәsindә 
Gürcüstan Milli Şurasının transformasiyası әsa-
sında yaranmış parlament fәaliyyәtini dayandı-
rır vә ali qanunvericilik sәlahiyyәtini Gürcüstan 
Müәssislәr Mәclisinә ötürür. Bununla, Gürcüs-
tan parlamentindә deputatlıq fәaliyyәti başa ça-
tan Әbdürrәhim bәy Haqverdiyev 19 fevral 
1919-cu ildә Gürcüstan Müsәlmanları Milli Şu-
rasında tutduğu sәdr vәzifәsini Әlimirzә bәy 
Nәrimanova tәhvil verir [2, s.168] vә sonrakı 
taleyini Azәrbaycanla bağlayır. Çox keçmәdәn 
o, Azәrbaycan Respublikasının (Azәrbaycan 
Xalq Cümhuriyyәti) Dağlı Respublikasında, 24 
avqust 1919-cu ildәn etibarәn isә Ermәnistan 
Respublikasında diplomatik nümayәndәsi tәyin 
olunur vә 1920-ci ilin mart ayının 16-na qәdәr 
bu vәzifәni uğurla icra edir. Böyük ehtimal, 
Әbdürrәhim bәyin Gürcüstan Müәssislәr Mәcli-
sinә seçkilәrdә deputatlığa namizәd qismindә 
iştirakdan son mәrhәlәdә kәnarda qalması 
Azәrbaycan hökumәti tәrәfindәn ona tәklif olu-
nan yüksәk diplomatik vәzifә ilә әlaqәli olmuş-
dur.   

Ә.Haqverdiyevin diplomatik fәaliyyәti ta-
nınmış alimlәr Vilayәt Quliyev vә Nazim Mus-
tafanın elmi maraq vә araşdırma  dairәsini әhatә 
edir. Fövqәladә vә sәlahiyyәtli sәfir, professor 
V.Quliyev yazır: “Cümhuriyyәt hökumәti Әb-
dürrәhim bәyi yeni qurulan Xarici İşlәr Nazirli-
yi sistemindә çalışmaq üçün Tiflisdәn Bakıya 
çağırmaqla düzgün seçim etmişdi. Çünki diplo-

matik tәyinat baxımından yetәrincә uğurlu na-
mizәd idi. Geniş erudisiyası, Şәrqә vә Qәrbә 
hәrtәrәfli bәlәdliyi, kübar görünüşü vә әdaları, 
rus vә fransız dillәrini mükәmmәl bilmәsi, siya-
si proseslәrdәn yaxşı baş çıxarması onu sәfir ki-
mi istәnilәn Avropa ölkәsinә göndәrmәyә im-
kan verirdi. Lakin hәlәlik heç bir dövlәtin rәs-
mәn tanımadığı Azәrbayan Cümhuriyyәti bö-
yük Avropa siyasәtinә can atmaqla bir sırada 
ilk növbәdә vә daha çox qonşularla münasibәt-
lәri nizama salmalı, münaqişәlәri aradan qaldır-
malı, rәqiblәri müttәfiqә çevirmәyi bacarmalı 
idi. Bir sözlә, dünya miqyasına çıxmağın yolu 
regionda tanınmaqdan vә nüfuz sahibi olmaq-
dan, әn başlıcası isә özünü, milli maraqlarını 
qorumaqdan, tәbliğ etmәkdәn  keçirdi. Bu isә 
ilk növbәdә regionda işlәk diplomatik mexa-
nizm qurmağı zәrurәtә çevirirdi” [13]. 

Qeyd edәk ki, Ә.Haqverdiyev Ermәnistanda 
yürütdüyü son diplomatik vәzifәsindәn özünün 
istefa әrizәsi ilә azad olunmuşdu vә buna sәbәb 
onun 1920-ci ilin 8 mart tarixindә qatarla Tiflis-
dәn İrәvana gedәrkәn Gürcüstan vә Ermәnistan 
arasındakı neytral zonada qarәt edilmәsi olmuş-
dur. N.Mustafanın araşdırmalarından qarәtin er-
mәni xüsusi xidmәt orqanları tәrәfindәn hәyata 
keçirildiyi bәlli olur [8].  Bu hadisәdәn sonra 
Әbdürrәhim bәy Haqverdiyev artıq Ermәnistan-
da işlәmәyin qeyri-mümkün olduğu qәnaәtinә 
gәlir vә tutduğu diplomatik vәzifәdәn dәrhal 
geri çağırılmasını xahiş edir. Azәrbaycan Xarici 
İşlәr Nazirliyinә ünvanladığı 10 mart 1920-ci il 
tarixli mәktubunda o, tutduğu vәzifәdә yerinә 
artıq namizәdliyi müәyyәn olunmuş Teymur 
bәy Makinskinin göndәrilmәsinin tezlәşdirilmә-
sini xahiş edirdi: “Tәkidlә Teymur bәyi yola 
düşmәyә tәlәsdirmәnizi xahiş edirәm. Öncәdәn 
hazırlanmış dәstә (“şayka”) tәrәfindәn mәnә 
qarşı törәdilmiş biabırçı hәrәkәtdәn sonra bura-
da qalmağın mәnasız olduğunu görürәm” [16].  

Azәrbaycanda sovet hakimiyyәti qurulduq-
dan sonra Ә.Haqverdiyev ictimai-mәdәni vә 
әdәbi-bәdii sahәlәr üzrә müxtәlif mәsul vәzifә-
lәrdә çalışmışdır. Әbdürrәhim bәy Haqverdiye-

vin siyasi-ictimai fәaliyyәtinin 1916-1919-cu il-
lәri әhatә edәn Gürcüstan dövrü Sovetlәr Birliyi 
dönәmindә hakim ideoloji konyunkturun tәlәb-
lәrinә uyğun olaraq tam şәkildә öyrәnilmәmiş, 
böyük әdibin hәyat vә yaradıcılığının tәdqiqat-
çıları tәrәfindәn onun üzәrindәn sadәcә sükutla 
keçilmişdir. Әbdürrәhim bәy özü dә bәlli siyasi 
sәbәblәrdәn bu barәdә çox qısa xatırlama ilә ki-
fayәtlәnmişdi: “1916-cı sәnәdә mәişәtimizin 
ağırlaşmasına görә Tiflisә gedib orada “Şәhәr-
lәr ittifaqı”nın Qafqaz şöbәsinә qәbul oldum vә 
“Şәhәrlәr ittifaqı”nın Qafqaz şöbәsi әxbarının 
rus dilindә aylıq jurnalının müdiriyyәtini mәnә 
hәvalә etdilәr. Fevral inqilabından sonra Tiflis 
icraiyyә komitәsinin vә onun mәrkәzi şurasının 
üzvlüyünә intixab olundum. Hәmin ilin mart 
ayında Borçalı qәzasına komissar intixab olu-
nub Şulaver qәsәbәsinә gedib, bir il yarım ora-
da işlәdim. Zaqafqaziya xüsusi cümhuriyyәtlәrә 
ayrıldıqdan sonra gürcü hökumәti idarәlәri mil-
lilәşdirmәyi qәrara aldı. O sәbәbdәn işlәdiyim 
idarәni gürcülәrә tәhvil verib Tiflisә qayıtdım. 
Tiflisdә azәrbaycanlılar üçün tәzә açılmış ali-
ibtidai mәktәbә inspektor tәyin olunub yenә 
müәllimliyә üz qoydum. Hәmin sәnәnin okt-
yabrında Gürcüstan parlamanına Tiflis azәrbay-
canlıları tәrәfindәn göndәrilәn dörd mәbusun 
biri mәn oldum. 1919-cu sәnәdә Gürcüstan par-
lamanı әvәzinә mәclisi-müәssisan çağırıldı. 
1919-cu sәnәdә müsavat hökumәti mәni Bakıya 
çağırıb Dağıstana göndәrdi...” [1, s.401].   

Ancaq yuxarıda tәqdim olunan mәlumatlar-
dan göründüyü kimi, bu siyasi fırtınalar vә tәla-
tümlәr dövründә Ә.Haqverdiyev mәhsuldar si-
yasi-ictimai fәaliyyәti ilә seçilmişdir. O, hәm 
Borçalı qәzasında dövlәt mәmuru, hәm dә Gür-
cüstan Müsәlmanlarının Milli Şurasının sәdri 
vә Gürcüstan parlamentinin deputatı vәzifәlәri-
ni lәyaqәtlә daşıyaraq Gürcüstanın әrazi bütöv-
lüyü mәsәlәlәrindә prinsipiallığını nümayiş et-
dirmiş, Borçalının türk әhalisinin әsas problem-
lәrindәn olan tәhsil probleminin hәll olunması 
üçün sәylәrini әsirgәmәmişdir. 

 
Nәticә / Conclusion 

 
Yekun olaraq qeyd etmәk istәrdik ki, arxiv 

mәnbәlәri, elәcә dә hәmin dövrün gürcüdilli vә 
rusdilli mәtbuat yazıları әsasında tәqdim olunan 
materiallar Әbdürrәhim bәy Haqverdiyevin 

Gürcüstanda siyasi-ictimai fәaliyyәtinә işıq sal-
maqla, onun zәngin hәyat yolu vә irsinin tam 
şәkildә araşdırılması istiqamәtindә mövcud 

boşluqların aradan qaldırılmasında mühüm әhә-
miyyәt kәsb edir. 

Резюме. Классик азербайджанской литературы Абдуррагим бек Хагвердиев (1870-1933) был 
также видным политическим, общественным и государственным деятелем, который в 1916-

1919 годах прожил в Грузии (в Борчалы и Тифлисе). Этот период совпадал с коллапсом 
правления царской России и созданием независимой Республики Грузия. 
Хотя А.Хагвердиев в 1917-1920 гг., когда на Южном Кавказе произошли важные поли-
тические преобразования и потрясения, активно занимался общественно-политической и 
дипломатической деятельностью, этот период его жизни не был исследован ввиду 
соответствия с требованиями идеологической конъюнктуры советской эпохи. В представ-
ленной статье на основе архивных источников, а также публикаций грузинской и русско-
язычной прессы того периода анализируется политическая и общественная деятельность 
Абдуррагим бека в Грузии. Статья важна для восполнения пробелов в полном исследовании 
богатой жизни и наследия А.Хагвердиева. 
Ключевые слова: Абдуррагим бек Хагвердиев, Грузинская Демократическая Республика, 
Борчалинский уезд, Тифлис 

